
***
Икаԥсоит  жәҩантәыла абаҳчаҟынтәи еҵәақәак,
Ҭагалан аҵла ирҿыҵышәшәо абыӷьқәа реиԥш.
Аԥсҭазаара агьама инаҿыхәаз алушәак –
Ианышәагәышьоит аҵыхәтәаны урҭ рԥеиԥш.

***
Амра иабылуа иахьышьҭоу асы,
Аччаԥшь аҿықәуп – ишахыҵуагь аԥсы…
Иџьасшьеит избаз… Сазнархәыцуан акы:
«Ацәыкәбарқәа аркәашоит – ишымҩасуагь бзанҵы».

***
Ааибышьак рымам ацәгьеи абзиеи – еибашьуеит,
Ауаҩы дзаҵәуп рыбжьара, дагьымчыдоуп…
Изыхҭыгәлаз зааԥсара – адунеи гәынқьуеит,
Згәы кыдгылаз ажәҩан иаҭынхазгьы ҿымҭроуп.

***
Иҿалаз ашәҭ аԥшӡара ахаршҭны
Инаскьароуп – игәылнаршәарц ашәыр,
Ашәыргьы анаҩс агәаӷь ахшароуп,
Агәаӷьаҿ иаанхарцаз – ашәҭ, ашәыр.

***
Ауаҩы игәы – дунеи дук ашҭа
Агәыӷрақәа ахьҿыцәо, ҭынч иахьпытуа.
Агәырӷьареи ахьааи зҭало, изҭыҵуа…
Аҵыхәтәан – цәашьушәа, ҿымҭ ибылуа.

***
Ирыбжьалеит аимак агәили арашәҭи,
Реиҳа иԥшӡоу арбан? Еилдыргароуп уи…
Егьа еисыргьы ирзеилкаауам ихадоу акы –
Лахьынҵак еиҩыршахьан ианышәҭы инаркны.

***
Аамҭа ашҭаҿ хәыцрашәк деимаркын,
Ауаҩы дгәаҭеиуа амши аҵхи дрыбжьоуп…
О аҩыза! Баша ухы умыргәаҟын,
Аԥсҭазаара аҵакы – маӡала ихырҷоуп.

***
Иахарои амра, зымҵәыжәҩаԥшьақәа еиҵызхыз,
Аӡаӡа икаршәу – уи аԥхарра иахәхозар?
Ҳамҭакы иҽырбарцаз ажәҩан ишкыдыз,
Ахаҭа ибылуа амшын акәа иҭашәозар?



54

***
Изадуи ахара аамҭа игәрымуа,
Арҩаш цәыкәбарқәа амшын акәа иазцозар?
Изгәырҩаҳгои ҳарҭгьы ҳашықәсқәа ихнымҳәуа,
Иҳаҩсыз ахҭысқәа аццышә рҭынхозар?

***
Ахьхьа ахылҵуа акәараҷҷа неиуан,
Аӡын-қәа иҭыԥрааз ааԥын ҽырбон.
Нырцәи-аарцәи ҩ-шәҭык рылаԥшқәа еиныруан,
Ирыбжьалоз абзиабара – пытҟәырҵас инхон.

***
Ҳақәшаҳаҭҩы аԥсҭазаара ихәыцуан…
Абзиабара ранеишьон, ԥсы зхоу еиԥырҵларц…
Амчымхара иахылҵуа ахьаа рзынижьуан,
Иҿаԥхьа ишымчыдақәоу зны-зынла ирнырларц.

***
Ахдырра ахьыԥшәымоу – абыз тәитәыхуп. 
Агәыӷра ду ахьыҟоу – ачҳара ииуеит.
Агәеибакра иҳанашьоу ахы ианақәиҭу –
Имыцхәхаз аламыс ҿымҭ игәынқьуеит.

***
Аԥсҭазаареи аамҭеи гәынҷыхьк рыбжьалеит,
Ирзеилыргом рыуа шьарда зылшо…
Урҭ реимак иаркараз ԥсы зхоу ирныруеит –
Аԥсҭазаара игәылнаршәо аамҭа ишахәхо.

***
Еихәаԥшуеит… Ирныруеит ишҭынчым рыгәқәа…
Аԥсҭазаара кәаруа ҿымҭ инаскьоит…
Анасыԥ – иахьырзымгәаӷьыз ҩ-ажәак рҳәара –
Гәил ҟаԥшьык аԥшӡареиԥш ҭынч инеиԥхьбоит.

***
Абзиабара агьама, о ишԥахаау!
Аханатә иҳанаршьеит иссирны ишаны…
Аха… Агәыӷра амҵәыжәҩақәа ҩаԥхьа ианҿыблаау,
Агәырҩеи ахьааи изрыцәцома агәы?

***
Апытҟәыр хәыҷ шыԥхыӡуаз

иазгәамҭаӡакәа,
Игәылнаршәаз ашәҭыц –

ччаԥшьны иаҿықәлеит.


